
  R  E  P U  B  L  I  K  A    E   S  H  Q  I  P  Ë  R  I  S  Ë
 KËSHILLI BASHKIAK
V E N D I M
    Nr. 157, datë 21.12.2018
Për DISA NDRYSHIME NË VENDIMIN NR. 59 DATË 30.12.2015 TË KËSHILLIT BASHKIAK “PËR SISTEMIN E TAKSAVE DHE TARIFAVE VENDORE NË QYTETIN E TIRANËS”, TË NDRYSHUAR”
Në mbështetje pikës 1, gërma “a” dhe pika 2 të nenit 113 të Kushtetutës, nenit 8, nenit 9, pika 1/1.1, shkronjat “a” dhe “b”, nenit 54, shkronja “f’, ligjit nr. 9632, datë 30.10.2006 “Për sistemin e taksave vendore”, të ndryshuar, neni 12, pika 4 të ligjit nr. 68/2017 “Për financat e vetëqeverisjes vendore”, vendimit nr. 132 datë 07.03.2018 të Këshillit të Ministrave “Për metodologjinë për përcaktimin e vlerës së taksueshme të pasurisë së paluajtshme “ndërtesa”, e bazës së taksës për kategori specifike, natyrën dhe prioritetin e informacionit dhe të dhënave për përcaktimin e bazës së taksës, si dhe kritereve dhe rregullave për vlerësimin alternativ të detyrimit të taksës”, me propozim të kryetarit të Bashkisë, Këshilli Bashkiak,

V E N D O S I:

Në vendimin nr. 59 datë 30.12.2015 “Për sistemin e taksave dhe tarifave vendore në qytetin e Tiranës”, të ndryshuar, bëhen këto shtesa e ndryshime, si më poshtë:

1. Në pikën 1.a.1 “Taksa e ndërtesës”, pas nënpikës 1 shtohen paragrafët si vijon:

“2.  Përcaktimin e shoqërisë aksionare Ujësjellës Kanalizime Tiranë, në rolin e agjentit të mbledhjes së taksës së pasurisë së paluajtshme “ndërtesa”, që përdoret apo shfrytëzohet për qëllime banimi në Bashkinë e Tiranës.

3. 
Shoqëria “Ujësjellës Kanalizime Tiranë” sha me hyrjen në fuqi të këtij vendimi, për efekt të përcaktimit të bazës së taksës për ndërtesën, njofton të gjithë taksapaguesit që brenda një afati 4 mujor duhet të paraqiten pranë zyrave të kësaj shoqërie për të kryer vetëdeklarimin mbi të dhënat e pasurisë së paluajtshme që ka në pronësi apo në përdorim.

4.
Me kalimin e afatit të përcaktuar në pikën 2 të këtij vendimi, shoqëria “Ujësjellës Kanalizime Tiranë” sha fillon procesin e përpunimit të informacionit të vetëdaklarimit të taksapaguesit për qëllim të zbatimit të akteve ligjore dhe nënligjore mbi taksën e pasurisë së paluajtshme. Informacioni duhet të përpunohet brenda një periudhe kohore jo më të gjatë se 3 muaj.

5.
Për përcaktimin e bazës së taksës, kritereve dhe rregullave për vlerësimin alternativ të detyrimit të taksës së pasurisë së paluajtshme, Bashkia e Tiranës dhe shoqëria aksionare Ujësjellës Kanalizime Tiranë, në rolin e agjentit të mbledhjes së kësaj takse, bazohen në ligjin nr. 9632, datë 30.10.2006 “Për sistemin e taksave vendore”, të ndryshuar, vendimin nr. 132, datë 07.03.2018 të Këshillit të Ministrave, si dhe çdo akti tjetër që rregullon dhe normon këtë taksë.

6.
Shoqëria “Ujësjellës Kanalizime Tiranë” sha në koordinim me Bashkinë e Tiranës bashkëpunojnë për realizimin e këtij procesi me Drejtorinë e Përgjithshme të Taksës së Pasurisë.

7.
Shoqëria “Ujësjellës Kanalizime Tiranë” sha merr masat për krijimin e bazës së të dhënave për pasuritë e paluajtshme që përdoren/shfrytëzohen për qëllime banimi, duke përdorur dhe siguruar të gjithë informacionin nga Zyra e Regjistrimit të Pasurive të Paluajtshme, ALUIZNI, si dhe çdo entitet tjetër shtetëror apo privat.

8.
Shoqëria “Ujësjellës Kanalizime Tiranë” sha në rolin e agjentit të mbledhjes së taksës së pasurisë së paluajtshme “ndërtesa”, që përdoret apo shfrytëzohet për qëllime banimi përfiton një komision prej 5 (pesë) % mbi të ardhurat e arkëtuara nga taksa e ndërtesës”.

9. Ngarkohet Kryetari i Bashkisë, Drejtoria e Përgjithshme Juridike e Aseteve dhe Licencimit, Drejtoria e Përgjithshme e Planifikimit dhe Zhvillimit të Territorit, Drejtoria e Përgjithshme e Menaxhimit Financiar dhe Shoqëria “Ujësjellës Kanalizime Tiranë” sha për zbatimin e këtij vendimi.
10. Ky vendim hyn në fuqi sipas parashikimeve të pikës 6 të nenit 55 të ligjit nr. 139/2015 “Për vetëqeverisjen vendore” dhe konfirmimit ligjor nga Institucioni i Prefektit të Qarkut Tiranë.
K R Y E T A R
ALDRIN DALIPI
